
卷十五

桓譚〈三〉

桓子新論中

譴非第六

王者初興，皆先建根本，廣立藩屛，㠯自樹黨，而强固國基焉。是㠯周武王克殷，未下

輿而封黃帝、堯、舜、殷之後，及同姓親屬、功臣德行，㠯爲羽翼，佐助鴻業，永��流

〈舊校云︰「流」恐「統」。〉于後嗣。乃者强秦罷去諸矦，而獨自恃任一身，子弟無

所封，孤弱無與，是㠯爲帝十四歲而亡。漢高祖始定天下，背亡秦之短計，導〈舊校云

︰「導」恐「遵」。〉殷、周之長道，裦顯功德，多封子弟。後雖多㠯驕佚敗亡，然漢

之基本得㠯定成，而異姓强臣不能復傾。至景、武之世，見諸王數作亂，因抑奪其權勢，

而王但得虛尊，坐食租稅，故漢朝遂弱，孤單特立，是㠯王翁不興兵領士而徑取天下。

又懷貪功獨專之利，不肎封建子孫及同姓戚屬，爲藩輔之固，故兵起莫之救助也。傳曰：

「與死人同疾者不可爲醫，與亡國同政者不可爲謀。」王翁行甚類暴秦，故亦十五歲而

亡。失〈當作「夫」。〉獵射禽獸者，始欲中之，恐其創不大也；旣已得之，又惡其傷

肉多也。鄙人有得脠〈本作「鯅」，依《御覽》四百九十二、八百六十五改。《御覽》

引本注︰「音檀，生肉醬也，又音延。」〉醬而美之，及飯，惡與人共食，卽小��其中。

共者怒，因涕其醬，遂棄而俱〈本作「但」，依《御覽》改。〉不得食焉。彼亡秦、王

翁欲取天下時，乃樂與人分之；及已得而重愛，不肎與，是惜肉��脠〈本作「耆鯅」，

依《御覽》改。〉之類也。〈《羣書治要》。〉

昔齊桓公出，見一故墟而問之。或對曰：「郭氏之墟也。」復問：「郭氏曷爲墟？」曰：

「善善而惡惡焉。」桓公曰：「善善惡惡，乃所㠯爲存，而反爲墟，何也？」曰：「善

善而不能用，惡惡而不能去。彼善人知其貴己而不用，則怨之；惡人見其賤己而不好，

則仇之。夫與善人爲怨，惡人爲仇，欲毋亡，得乎？」乃者王翁善天下賢智材能之士，

皆徵聚而不肎用，使人懷誹謗而怨之；更始惡諸王假號無義之人，而不能去，令各心恨

而仇之。是㠯王翁見攻而身死，宮室燒盡；更始帝爲諸王假號而出走，令城郭殘。二主

皆有善善惡惡之費，故不免于禍難大災，卒使長安大都壞敗爲墟。此大非之行也。北蠻

之先，與中國竝，歷年茲多，不可記也。仁者不能㠯德來，强者不能㠯力幷也。其性忿

鷙，獸聚而鳥散，其强難屈而程難得，是㠯聖王羈縻而不專制也。昔周室衰微，夷狄交

侵，中國不絕如綫。于是宣王中興，僅得復其侵地。夫㠯秦始皇之强，帶甲四十萬，不

能窺河西，乃築長城㠯分之。漢興，高祖見圍于平城，呂后時爲不軌之言。文帝時，匈

奴大入，㷭火��騎至雍、甘泉。景、武之閒，兵出數困，卒不能禽制，卽與結和親，然

後邊甬〈疑作「竟」。〉得安，中國㠯寍。其後匈奴內亂，分爲五單于。甘延壽得承其

弊，㠯深德呼韓邪單于，故肎委質稱臣，來入朝見漢家。漢家得㠯宣德廣之隆而威示四

海，莫不率服，歴世無寇。安危尚未可知，而猥復侵刻匈奴，往攻奪其璽綬，而貶損其

大臣號位，變易舊常，分單于爲十五，是㠯恨恚大怒，事相攻拒。王翁不自非悔，及〈

當作「乃」。〉遂持屈强無理，多拜將率，調發兵馬，運徙糧食財物，㠯彈〈當作「殫」

。〉索天下。天下愁恨怨苦，因大擾亂，竟不能挫傷一胡虜，徒自窮極竭盡而已。《書》

曰：「天孼可避，自作孼不可活。」其斯之謂矣。夫高帝之見圍，十〈當作「七」。〉

日不食，及得免脫，遂無慍色，誠知其往攻非務，而怨之無益也。今匈奴負于王翁，王

翁就往侵削擾之，故使事至于斯。豈所謂「肉自生蟲，而人自生禍」者邪？其爲不急，

乃劇如此，自作之甚者也。〈《羣書治要》。〉

王莽〈本書作「王翁」，徵事者輒變其詞。〉時，置西海郡，令其吏皆百石親事。一曰

爲四百石，二歲而遷補。〈《續漢�百官志五》注。　案：《莽傳》︰「居攝元年，西

羌怨莽奪其地作西海郡。」〉

漢宣㠯來，理姓賦錢〈《御覽》作「斂」。〉一歲爲四十餘萬萬，吏俸用其半，餘二十

萬萬藏于都內爲禁錢。少府所領園地作務之八十三萬萬，㠯給宮室供養諸賞賜。〈《文

選�永明九年策秀才文》注，《御覽》六百二十七。〉

王莽〈當作「翁」。〉起九廟，㠯銅爲柱甍，大金銀錯鏤其上。〈《御覽》五百三十一。

〉

舉火夜作，燃炭乾牆。〈《御覽》八百七十一。〉

夫〈當作「災」。〉異變怪者，天下所常有，無世而不然。逢明主、賢臣、智士、仁人，

則修德善政，省職愼行㠯應之，故咎殃消亡而禍轉爲福焉。昔大戊遭桑穀生朝之怪，獲

中宗之號；武丁有雊雉升鼎之異，身享百年之壽；周成王遇雷風折木之變，而獲反風歲

熟之報；宋景公有熒惑守心之憂，星爲徙三舍。由是觀之，則莫善于㠯德義精誠報塞之

矣。故《周書》曰：「天子見怪則修德，諸矦見怪則修政，大夫見怪則修職，士庶見怪

則修身。」神不能傷道，妖亦不能害德。及衰世薄俗，君臣多淫驕失政，士庶多邪心惡

行，是㠯數有災異變怪，又不能內自省視，畏天威，而反外攷��議，求問厥故，惑于佞

愚而㠯自詿誤，而令患禍得就，皆違天逆道者也。〈《羣書治要》。〉

武帝出璽印石，財有兆朕，子矦則沒印。帝畏惡，故殺之。〈《史記�封禪書索隱》。

〉

余前作王翁掌敎〈當作「樂」。〉大夫時，有男子畢康殺其母，有詔燔燒其子屍，暴其

罪于天下。余謂此事不宜宣布，上封事云：「昔宣帝時，公卿大夫朝會廷中，丞相語次

言：『聞梟生子，子長，且食其母乃能飛，寍然耶？』時有賢者應曰：『但聞梟子反哺

其母耳。』丞相大慙，自悔其言之非也。羣士人皆少丞相而多彼賢人，賢人之言有益于

德化也。是故君子掩惡揚善，鳥獸尚爲之諱，而況于人乎？不宜發揚也。」〈《意林》，

《御覽》四百九十一、又九百二十七。〉

呈衣冠于裸川。〈《述異記》上。〉

董賢女弟爲昭儀，居舍號曰椒風。〈《後漢�班固傳上》注、《文選�西都賦》注、又

《宣貴妃誄》注，《御覽》一百八十一。〉

楚之郢都，車轂擊，民肩摩，市路相排突，號爲朝衣新而暮衣弊。〈《北堂書鈔》一百

二十九，《御覽》七百七十六。〉

道路皆蒿草，寥郭狼藉。〈《文選�蜀都賦》注。〉

或言：「往者公卿重臣缺，而眾人咸豫部署，云：『甲乙當爲之。』後果然。彼何㠯處

知而又能與上同意乎？孔子謂子貢億則屢中，今眾人能與子貢等乎？」余應曰：世之在

位人率同輩，相去不甚膠著。其脩善少愈者，固上下所昔聞知也。夫明殊者視異，知均

者慮侔，故羣下之隱常與上同度也。如昔湯、武之用伊、呂，高宗之取傅說，桓、穆之

授管、寍、由、奚，豈眾人所識知哉！彼羣下雖好意措，亦焉能責斯㠯可居大臣輔相者

乎？國家設理官，制刑辟，所㠯定姧邪，又內量中丞御史㠯正齊轂下，故常用明習者，

始㠯欲〈有脫誤。〉分正法，而終乎侵輕深刻，皆務酷虐過度，欲見未〈當有誤。〉盡

力而求獲功賞，或著能立事而惡劣弱之��。是㠯役㠯箠楚，舞文成惡。及事成獄畢，雖

使皋陶聽之，猶不能聞也。至于言語小故，陷致人于族滅，事誠可悼痛焉。漸至乎朝廷，

時有忿悁，聞惡弗原，故令天下相放，俱成〈疑有脫。〉惑，譏有司之行深刻，云下尚

執重，而令上得施恩澤。此言甚非也。夫賢吏正士爲上處事，持法宜如丹青矣。是故言

之當，必可行也；罪之當，必可刑也。如何苟欲阿指乎？如遭上忽略，不㝛畱而聽行其

事，則當受强死也。哀帝時，待詔伍客，㠯知皇〈當作「星」。〉好方道，數召，〈當

有「見」字。〉後坐帝〈「帝」字衍。〉事下獄。獄窮訊，得其宿與人言︰「漢朝當生

勇怒子如武帝者，刻暴。」㠯爲先帝爲怒子，非所宜言，大不敬。夫言語之時，過差失

誤，乃不足被㠯刑誅。及詆欺事，可無于不至罪？《易》言「大人虎變，君子豹變」，

卽㠯是論諭人主，寍可謂曰：「何爲比我禽獸乎？」如稱君之聖明與堯、舜同，或可怒

曰：「何故比我于死人乎？」世主旣不通，而輔佐執事者復隨而聽之，順成之，不亦重

爲矇矇乎？〈《羣書治要》。〉

九江太守龐眞按縣令高受社祭釐，有生牛肉二十斤，劾㠯主守盜，上請逮捕。詔釐不贓。

天下緣是，諸府縣社臘祠祭竈，不但進孰食，皆復多肉米酒脯腊，諸奇珍益盛，是故諸

郡府至殺牛數頭。〈《御覽》八百六十三。〉

啟寤第七

龍無尺水，無㠯昇天；聖人無尺土，無㠯王天下。〈《意林》。〉

讖出《河圖》、《洛書》，但有兆朕而不可知。後人妄復加增依託，稱是孔丘，誤之甚

也。〈《意林》。〉

張子矦曰：「揚子雲，西道孔子也，乃貧如此。」吾應曰：「子雲亦東道孔子也。昔仲

尼豈獨是魯孔子？亦齊、楚聖人也。」〈《意林》。〉

畫水鏤冰，與時消釋。〈《意林》，《御覽》六十八。〉

孔子㠯四科敎士，隨其所喜。譬如市肆，多列雜物，欲置之者竝至。〈《意林》。〉

聖人天然之姿，所㠯絕人遠者也。〈《文選》陸士衡《宴玄圃宣猷堂詩》注。〉

昔顏淵有高妙次聖之才，聞一知十。〈《文選�應休槤《連與曹長思詩》注。〉

子貢對齊景公曰：「臣之事仲尼，譬如渴而操杯器，就江海飲，滿腹而去，又江海之深？

」〈《文選�運命論》注、《頭陀寺碑文》注。〉

夫不翦之屋，不如阿房之宮；不琢之椽，不如磨礱之桷。玄酒不如蒼梧之醇，控揭不如

流鄭之樂。〈《初學記》十五，《御覽》五百六十九。〉

諺言：「三歲學，不如一歲擇師。」〈《御覽》四百四。〉

孔子，匹夫耳，而卓然名著。至其冢墓，高者牛羊雞豚而祭之，下及酒脯寒具，致敬而

去。〈《御覽》八百六十。〉

吳之翫水若魚鼈，蜀之便山若禽獸。〈《御覽》九百三十二。〉

祛蔽第八

顏淵所㠯命短，慕孔子，所㠯殤其年也。關東鄙語曰：「人聞長安樂，則出門西向而笑；

知〈《六帖》十六「知」字作「如聞」二字。〉肉味美，則對屠門而大嚼。」此猶時人

雖不別聖，亦復欣慕。如庸馬與良馬，相追銜尾，至慕共列，良馬㝛所鳴食如故，庸馬

��頭不復食，何異顏淵與孔子優劣？〈《意林》，《北堂書鈔》一百四十五，《蓺文類

聚》七十二，《文選》曹子建《與吳季重書》注，《初學記》二十五，《六帖》十六，

《御覽》三百九十一、又四百九十六、又八百二十八、又八百六十三、又八百九十七。

〉

余少時見揚子雲之麗文高論，不自量年少新進，而猥欲逮及。嘗激一事而作小賦，用精

思太劇，而立感動發病，彌日瘳。子雲亦言︰「成帝時，趙昭儀方大幸，每上甘泉，詔

令作賦，爲之卒暴思精苦。賦成，遂困倦小臥，夢其五藏出在地，㠯手收而內之。及覺，

病喘悸大少氣。」病一歲〈《北堂書鈔》作「病發一年而死」。《甘泉賦》注作「明日

遂卒」。《御覽》三百九十三作「一年卒」，三百九十九、七百三十九作「病一歲卒」，

皆誤。〉由此言之，盡思慮，傷精神也。〈《意林》，《北堂書鈔》一百二，《蓺文類

聚》五十六、又七十五，《文選�甘泉賦》注、《文賦》注，《白孔六帖》八十六，《

御覽》三百九十三、又三百九十九、又五百八十七、又一百三十九。〉

莊周病劇，弟子對泣之。應曰：「我今死，則誰先？更百年生，則誰後？必不得免，何

貪于須臾？」〈《意林》。〉

余前爲王翁典樂大夫，見樂家書記，言︰「文帝時，得魏文矦時樂人竇公，年百八十歲，

兩目皆盲。文帝奇而問之曰：『因何服食而能至此邪？』對曰：『臣年十三失明，父母

哀其不及眾技事，敎臣爲樂，使鼓琴，日講習㠯爲常事。臣不能導引，無所服餌也，不

知壽得何力。』」余㠯爲竇公少盲，專一內視，精不外鑒，恆逸樂，所㠯益性命也，故

有此壽。〈《漢書�蓺文志》注，《辨正論》引陳思王《辯道論》，《御覽》三百八十

三、又七百四十。〉

齊桓公行，見麥〈宋本《初學記》作「夌」。〉丘人，問其年幾何。對曰：「八十三矣。

」公曰：「㠯子壽，祝寡人乎？」對曰：「使主君甚壽，金玉是賤，㠯人爲寶。」〈《

初學記》八，《太平寰宇記》十二譙縣。〉

余嘗過故陳令同郡杜房，見其讀《老子書》，言︰「老子用恬淡養性，致壽數百歲。今

行其道，寍能延年卻老乎？」余應之曰：「雖同形名，而質性才幹乃各異度，有强弱堅

脃之恣焉，愛養適用之，直差愈耳。譬猶衣履器物，愛之則完，全乃久。」余見其㫄有

麻燭，而灺��一尺所，則因㠯喻事，言︰「精神居形體，猶火之然燭矣。如善扶持，隨

火而側之，可毋滅而竟燭。燭無，火亦不能獨行于虛空，又不能後然其灺。灺猶人之耆

老，齒墮髮白，肌肉枯腊，而精神弗爲之能潤澤。內外周徧，則氣索而死，如火燭之俱

盡矣。人之遭邪傷病，而不遇供養良醫者，或强死，死則肌肉筋骨常若火之傾刺風而不

獲救護，亦道滅，則膚餘幹長焉。余嘗夜坐飲內中，然麻燭，燭半壓欲滅，卽自日敕視，

見其皮有剝釳，乃扶持轉側，火遂度而復。則維人身或有虧剝，劇能養愼善持，亦可㠯

得度。又人莫能識其始生時，則老亦死不當自知。夫古昔平和之世，人物蒙美盛而生，

皆堅强老壽，咸百年左右乃死，死時忽如臥出者，猶果物穀實，久老則自墮落矣。後世

遭衰薄惡氣，娶嫁又不時，勤苦過度，是㠯身生子皆俱傷，而筋骨血氣不充强，故多凶

短折，中年夭卒。其遇病或疾痛惻怛，然後中絕，故咨嗟憎惡，㠯死爲大故。昔齊景公

美其國，嘉其樂，云：『使古而無死，何若？』晏子曰：『上帝㠯人之歿爲善，仁者息

焉，不仁者如焉。』今不思勉廣日學自通，㠯趨立身揚名，如但貪利長生，多求延壽益

年，則惑之不解者也。」或難曰：「㠯燭火喻形神，恐似而非焉。今人之肌膚時剝傷而

自愈者，血氣通行也。彼蒸燭缺傷，雖有火居之，不能復全。是㠯神氣而生長，如火燭

不能自補完，蓋其所㠯爲異也，而何欲同之？」應曰：「火則從一端起，而人神氣則于

體，當從內稍出合于外，若由外腠達于內，故未必由端往也。譬由炭火之��赤，如水過

渡之，亦小滅，然復生焉。此與人血氣生長肌肉等，顧其終極，或爲炙，或爲灺耳，曷

爲不可㠯喻哉！」余後與劉伯師夜��脂火坐語，燈中脂索而炷燋禿，將滅息，則㠯示曉

伯師，言人衰老亦如彼禿燈矣。〈《御覽》八百七十作「禿炷矣」。〉又爲言前��麻燭

事。伯師曰：「燈燭盡，當益其脂，易其燭。人老衰亦如彼自蹷續？」余應曰：「人旣

禀形體而立，猶彼持燈一燭，及其盡極，安能自盡易？盡易之乃在人。人之蹷儻亦在天，

天或能爲他。其肌骨血氣充强，則形神枝而久生，惡則絕傷，猶火之隨脂燭多少長短爲

遲速矣。欲燈燭自盡易㠯不能，但促斂㫄脂㠯染漬其頭，轉側蒸幹，使火得安居，則皆

復明焉。及本盡者，亦無㠯��。今人之養性，或能使墮齒復生，白髮更黑，肌顏光澤，

如彼促脂轉燭者，至壽極亦獨死耳。明者知其難求，故不㠯自勞；愚者欺或而冀獲盡脂

易燭之力，故汲汲不息。又草木五穀，㠯陰陽氣生于土；及其長大成實，實復入土而後

能生。猶人與禽獸昆蟲，皆㠯雄雌交接相生。生之有長，長之有老，老之有死，若四時

之代謝矣。而欲變易其性，求爲異道，惑之不解者也。」〈《弘明集》五，又略見《御

覽》八百七十。〉

衞后園有送葬時乘輿馬十匹，吏卒養視，善飲不能乘，而馬皆六十歲乃死。〈《御覽》

八百九十七。〉

余與劉子駿言養性無益。其兄子伯玉曰：「天生殺人藥，必有生人藥也。」余曰：「鉤

吻不與人相宜，故食則死，非爲殺人生也。譬若巴豆毒魚，礜石賊〈一本作「殺」。〉

鼠，桂害獺，杏核殺豬，天非〈一本作「非天」。〉故爲作也。」〈《御覽》九百九十。

〉

正經第九

學者旣多蔽暗，而師道又復缺然，此所㠯滋昬也。〈《文選》顏延年《皇太子釋奠會詩》

注。〉

秦近君能說《堯典》，篇目兩字之說至十餘萬言，但說「曰若稽古」三萬言。〈《漢書

�蓺文志》注。　案︰《文心雕龍�論說篇》曰：「若秦君延之注《堯典》十餘萬字，

朱普之解《尚書》三十萬言，所㠯通人惡煩，羞學章句。」近君、君延，必有一誤。〉

子貢問蘧伯玉曰：「子何㠯治國？」答曰：「弗治治之。」〈《意林》。〉

《易》，一曰《連山》，二曰《歸藏》，三曰《周易》。《連山》八萬言，《歸藏》四

千三百言。《連山》藏于蘭臺，《歸藏》藏于太卜。〈已上十二字，依《北堂書鈔》一

百一加。「連山」，《書鈔》作「厲山」。〉《古文尚書》舊有四十五卷，〈案：《漢

志》作四十六卷。〉爲十八篇。〈句有脫誤。《漢志》作五十七篇，師古引鄭元玄《敘

贊》云「後又亡其一篇」，故五十七。則此當云「五十八篇」。〉。《古袟禮記》有四

〈《漢志》作「五」。〉十六卷。《古論語》二十一卷，與《齊》、《魯》文異六百四

十餘字。〈「與齊」下十一字，依《經典釋文�敘錄》加。〉。《古孝經》一卷二十章，

〈《漢志》作「二十二章」。〉千八百七十二〈《漢志》注作「一」，《意林》與此同。

〉字，今異者四百餘字。嘉論之林藪，文義之淵海也。〈《御覽》六百八。〉

維四月，太子發上祭于畢，下至孟津之上。此武王已畢三年之喪，欲卒父業。升舟而魚

入，則地應也；燎祭降烏，則天應也。二年，聞紂殺比干，囚箕子，太師、少師抱樂器

奔周。甲子，日月若連璧，五星若連珠。昧爽，武王朝至于商郊牧野，從天㠯討紂，故

兵不血刃而定天下。〈《御覽》三百二十九。〉

人抱天地之體，懷純粹之精，有生之最靈者也。是㠯貌動于木，言信于金，視明于火，

聽聰于水，思��于土。五行之用，動靜還與神通。貌恭則肅，肅，時雨若；言從則乂，

乂，時暘若；視明則哲，哲，時燠若；聽聰則謀，謀，時寒若；心嚴則聖，聖，時風若。

金、木、水、火皆載于土，雨、暘、燠、寒皆發于風，貌、言、視、聽皆生于心。〈《

五行大義》四。〉

王者造明堂辟雍，所㠯承天行化也。〈《初學記》九，《御覽》五百三十三。〉天偁明，

故命曰明堂，上圓法天，下方法地，八窗法八風，四達法四時，九室法九州，十二坐法

十二月，三十六戶法三十六雨，七十二牖法七十二風。〈《續漢�祭祀志中》注。〉爲

四面堂，各從其色，㠯倣四方。〈《蓺文類聚》三十八，《初學記》十三。〉王者作圓

池如璧形，實水其中，㠯環壅之，故曰辟雍，言其上承天地，㠯班敎令，流轉王道，周

〈《御覽》作「終」。〉而復始。〈《蓺文類聚》三十八，《御覽》五百三十四。〉

《左氏傳》遭戰國寢廢，後百餘年，魯人穀梁赤爲《春秋》，殘略多所遺失。又有齊人

公羊高，緣《經》文作《傳》，彌離其本事矣。《左氏傳》于《經》，猶衣之表裏，相

待而成。《經》而無《傳》，使聖人閉門思之，十年不能知也。〈《意林》，《經典釋

文�敘錄》，《史通》十四，《御覽》六百十。　案：君山推崇《左氏》如此。《史通》

十四又引《東觀漢記》「陳元奏云：『光武興立《左氏》，而桓譚、衞宏竝共毀訾，故

中道而廢。』」事與《新論》違異，所未審也。〉

諸儒覩《春秋》之記錄，政治之得失，㠯立正義，㠯爲聖人復起，當復作《春秋》也。

自通士若太史公，亦㠯爲然。余謂之否。何則？前聖後聖，未必相襲。夫聖賢所陳，皆

同取道德仁義，㠯爲奇論異文，而俱善可觀者。猶人食皆用魚肉菜茄，㠯爲生熟異和，

而復居美者也。〈《北堂書鈔》未改本九十五，《御覽》六十八。〉

吳之篡弑滅亡，釁由季札。札不書，上放周公之攝位，而下慕曹臧之謙讓，名已細矣。

《春秋》之趣，豈謂爾乎？〈《古文苑》酈炎《對事》。〉

堯能則天者，貴其能臣舜、禹二聖。〈《意林》。〉

識通第十

劉子政、子駿、子駿兄子伯玉，三人俱是通人，尢珍重《左氏》，敎授子孫，下至婦女，

無不讀誦者。此亦蔽也。〈《意林》，《北堂書鈔》九十八，《御覽》六百十、又六百

十六。〉

漢高祖建立鴻基，侔功湯、武。及身病，得良醫弗用，專委婦人，歸之天命，亦㠯誤矣。

此必通人而蔽者也。〈《文選》謝靈運《廬陵王墓下詩》注。〉

漢太宗文帝有仁智通明之德，承漢初定，躬儉省約，㠯惠休百姓，救贍困乏，除肉刑，

減律法，薄葬埋，損輿服，所謂達于養生送終之實者也。及始從代徵，時謀議狐疑，能

從宋昌之策，應聲馳來。卽位而偃武修文，施布大恩，欲息兵革，與匈奴和親，總撮綱

紀，〈《北堂書鈔》十五作「紀綱」。〉故遂裦增隆爲太宗也。而溺于俗議，斥逐材臣，

又不勝私恩，使嬖妾愼夫人與皇后同席，㠯亂〈本作「混」，依《文選�宦者傳論》注

改。〉尊卑之倫，此其所蔽也。〈《御覽》八十八。〉

充實殷富。〈《北堂書鈔》十五。疑是言文帝。〉

漢武帝材質高〈《御覽》作「英」。〉妙，有崇先廣統〈《御覽》作「崇文廣業」。〉

之規。故卽位而開發大志，考合古今，〈《蓺文類聚》作「今古」，《御覽》作「古今」

，《北堂書鈔》十二與《御覽》同。〉模範前聖故事，建正朔，定制度，招選俊傑。奮

揚威怒，武義四加，所征者服。〈《北堂書鈔》十三引此二句。〉興起六蓺，廣進儒術。

自開闢㠯來，惟漢家爲最盛焉，故顯爲世宗，可謂卓爾絕世之主矣。然上乃多過差，旣

欲斥境廣土，乃又貪利，爭物之無益者。聞西夷大宛國有名馬，卽大發軍兵，攻取歷年，

士眾多死，但得數十匹耳。又歌兒衞子夫因幸愛重，乃陰求陳皇后過惡而廢退之，卽立

子夫，更其男爲太子。後聽邪臣之譖，衞后㠯憂死，太子出走滅亡，不知其處。信其巫

蠱，多徵會邪僻，求不急之方。大起宮室，內竭府庫，外罷天下，百姓之死亡不可勝數。

此可謂通而蔽者也。〈《蓺文類聚》十二，《御覽》八十八。〉

《漢書�陳遵傳》云：「張竦爲賊兵所殺。」李奇曰：「竦知有賊當去，會反支日，不

去，爲賊所殺。桓譚㠯爲通人之蔽也。」

揚子雲爲郎，居長安，素貧。比歲亡其兩男，哀痛之，皆持歸葬于蜀，㠯此困乏。雄〈

當作「子雲」。《御覽》變其詞耳。〉察達聖道，明于死生，宜不下季札。然而慕怨死

子，不能㠯義割恩，自令多費，而至困貧。〈《御覽》五百五十六。〉

賜進士出身二品銜廣東等處提刑按察使司按察使兼管驛傳事務黃岡王毓藻校刊

《全後漢文》卷十四終

此作品在全世界都属于公有领域，因为作者逝世已经超过100年，且作品于1931年1月1日

之前出版。

